



(Draft, 2 Shkurt 2020)

PROJEKT-LIGJI PËR ZHVILLIMIN RAJONAL DHE KOHEZIONIN 
Në mbështetje të neneve 78, dhe 83, pika 1, të Kushtetutës, me propozimin e Këshillit të Ministrave,  

K U V E N D I

I REPUBLIKËS SË SHQIPËRISË

V E N D O S I:

KREU I

DISPOZITAT E PËRGJITHSHME

Neni 1

Qëllimi i ligjit

Ky ligj ka për qëllim:

a) të përcaktojë, instrumentet e posaçme dhe kuadrin institucional e financiar për Zhvillimin Rajonal dhe Kohezionin në Republikën e Shqipërisë

b) të përcaktojë kuadrin strategjik dhe institucional të hartimit të politikave afatgjata zhvillimore rajonale në zbatim të politikave kombëtare, duke siguruar nxitjen e zhvillimit të balancuar ekonomik, shoqëror e kulturor rajonal;

c) të sigurojë që autoritetet politikëbërëse të bashkërendojnë veprimtaritë e tyre planifikuese për të nxitur planifikimin e harmonizuar e të integruar të rajoneve;

d) të sigurojë harmonizimin e strategjive sektoriale në një politikë të përbashkët zhvillimore rajonale, duke e mbështetur atë edhe me buxhetin përkatës.

Neni 2

Objekti i ligjit

Ky ligj ka për objekt përcaktimin e parimeve bazë, përgjegjësive dhe rregullave për Zhvillimin Rajonal dhe Kohezionin në Republikën e Shqipërisë.
Neni 3
Përkufizime

1. “Autoritet menaxhues”, është autoriteti i ngarkuar me ligj për zbatimin e Programit Operacional për Zhvillimin Rajonal dhe Kohezionin.
2. “Dokumentet e programimit” janë dokumente shumëvjeçare zbatimi, të mbështetura me buxhetin përkatës, të hartuara në nivel kombëtar dhe të miratuara nga Këshilli i Ministrave.

3. “Instrumentet” janë instrumente politike që lidhen me vendimmarrjen dhe instrumente financiare, të cilat mbështesin financiarisht të parat.
4. “Kohezion” është ndërveprimi dhe përafrimi i nivelit ekonomik, social e kulturor mes dhe brenda rajoneve të ndryshme të zhvillimit. Eliminimi i pabarazimeve ndërmjet tyre.
5.  “Zhvillimi rajonal dhe kohezioni” quhet procesi qe inkurajon rajonet më pak të zhvilluara për të përmirësuar gjendjen e tyre ekonomike, sociale, kulturore dhe mjedisore nëpërmjet shfrytëzimit të potencialeve të rajoneve përsa i përket kapitalit fizik dhe atij human. ´
6.  “Politika Kombëtare për Zhvillimin Rajonal dhe Kohezionin”, në vijim Politika Rajonale, është dokumenti që përcakton kuadrin referues të detyrueshëm për të gjitha dokumentet e planifikimit të zhvillimit rajonal dhe kohezionit, si dhe për instrumentet përkatëse të financimit. 

7. “Rajoni” është një territor ndërmjet nivelit kombëtar dhe vendor, i cili, pavarësisht nga qëllimi, mund të jetë administrativ ose jo, dhe dallohet nga një tërësi karakteristikash gjeografike, socio-ekonomike, historike, kulturore, mjedisore, institucionale dhe politike që e identifikojnë atë edhe fizikisht.

8. “Territori” është çdo vend apo hapësirë ​​gjeografike, sociale dhe ekonomike brenda dhe përtej kufijve kombëtarë të Republikës së Shqipërisë.

9. “Përfituesit” në kuptimin e këtij ligji nënkuptojnë një organ publik ose privat përgjegjës për fillimin ose të dyja, fillimin dhe zbatimin e operacioneve. 
10. “Organi i Ndërmjetëm” është çdo organ publik apo ent privat që vepron nën përgjegjësinë e Autoritetit Menaxhues, apo kryen funksione të deleguara në emër të autoritetit, lidhur me zbatimin e Programit Operacional, të miratuara sipas këtij ligji.
11. “Marrëveshja e Delegimit” është marrëveshja e lidhur ndërmjet Autoritetit Menaxhues dhe një Organi të Ndërmjetëm sipas këtij ligji
Kreu II
Zhvillimi Rajonal dhe Kohezioni
Neni 4
Rajonet e zhvillimit 

1. Sipas përcaktimeve në këtë ligj, territori i Republikës së Shqipërisë ndahet në katër rajone zhvillimi. 
2. Rajonet e zhvillimit janë territoret për të cilat hartohet, zbatohet dhe vlerësohet Politika Kombëtare për Zhvillimin dhe Kohezionin Rajonal. Rajonet e zhvillimit nuk janë njësi administrative në kuptim të legjislacionit në fuqi për vetëqeverisjen vendore

3. Rajonet e zhvillimit dhe kufijtë e rajoneve të zhvillimit përcaktohen me vendim të Këshillit të Ministrave.

Neni 5
Synimet kryesore të Zhvillimit Rajonal

Synimet e Zhvillimit Rajonal, sipas përcaktimit të këtij ligji janë:

a. Zhvillimi i qëndrueshëm, i ekuilibruar shoqëror dhe ekonomik, si dhe kohezioni territorial, në territorin e Republikës së Shqipërisë
b. Reduktimi i pabarazive ndërmjet dhe brenda rajoneve të zhvillimit dhe përmirësimi i cilësisë së jetës për të gjithë qytetarët;

c. Rritja e konkurrueshmërisë së rajoneve të zhvillimit, përmes forcimit të kapaciteteve të tyre inovative, përdorimit maksimal dhe vlerësimit të burimeve natyrore, burimeve njerëzore dhe veçorive ekonomike;
d. Ruajtja dhe forcimi i identitetit specifik të rajonit të zhvillimit;

e. Mbështetja e bashkëpunimit ndër-vendor, ndër-rajonal dhe ndër-kufitar të njësive të vetëqeverisjes vendore, për zhvillimin social dhe ekonomik të rajoneve të zhvillimit.
Neni 6
Parimet për Zhvillimin Rajonal 
Zhvillimi Rajonal në Republikën e Shqipërisë zbatohet në përputhje me parimet e mëposhtme:

a) Parimi i partneritetit për Politikën Rajonale. Ky parim nënkupton pjesëmarrjen, bashkëvendimmarrjen dhe bashkëpërgjegjësinë e enteve publike dhe jopublike, që bashkëpunojnë për të përcaktuar prioritetet e Politikës Rajonale dhe kontribuojnë në zbatimin e Politikës, në arritjen e objektivave specifike, si dhe në monitorimin dhe vlerësimin e saj.

b) Parimi i subsidaritetit. Ky parim nënkupton delegimin e proceseve të planifikimit, dhe zbatimit të politikës rajonale në nivelin qeverisës dhe/ose administrativ më të ulët të mundshëm, që njëkohësisht garanton eficiencën më të lartë për procesin respektiv.

c) Parimi i qëndrueshmërisë. Ky parim nënkupton angazhimin e plotë të politikave rajonale për realizimin e Objektivave për Zhvillimin e Qëndrueshëm, në kuadër të Axhendës 2030 të Kombeve të Bashkuara, të miratuar unanimisht nga Parlamenti Shqiptar.
ç) Parimi i planifikimit. Planifikimi i zhvillimit rajonal duhet të bëhet nëpërmjet dokumenteve për planifikimin e zhvillimit si kusht paraprak për përgatitjen e ndërhyrjeve dhe alokimin e fondeve për zhvillimin rajonal 
dh) Parimi i programimit. Ky parim nënkupton se qëndrueshmëria e objektivave dhe planifikimi financiar i politikës rajonale do të sigurohet në bazë të një sistemi programimi shumëvjeçar dhe në të gjitha nivelet.

e) Parimi i transparencës. Ky parim nënkupton që proceset e planifikimit të zhvillimit rajonal dhe ato të vendimmarrjes mbi përdorimin e burimeve do të jenë publike. Komuniteti do të informohet për disponueshmërinë e burimeve dhe rezultatet e arritura.

ë) Parimi i përqëndrimit. Ky parim nënkupton se politika rajonale është baza për përcaktimin e zonave gjeografike dhe objektivave për alokimin e fondeve dhe përdorimin e burimeve të tjera financiare publike. Kjo përfshin adaptimin e një qasje të integruar territoriale sipas veçorive të çdo zone, fokusuar në përdorimin e potencialit të burimeve endogjene, territoriale apo njohurive që ata kanë. Kjo mënyrë duhet të bëjë të mundur zbatimin e masave që adresojnë sfidat e zhvillimit dhe që janë njëkohësisht të përshtatura për kushtet lokale. Në zbatim të këtij parimi, duhet të përshtasin masat e politikës rajonale nga niveli kombëtar në aktivitete të cilat orientohen në fushat strategjike të cilat sigurojnë konkurrencën e rajoneve në periudha afatgjate.
f) Parimi i bashkërendimit. Ky parim nënkupton harmonizimin e politikës rajonale me politikat e tjera publike tē cilat kanë ndikim në rajon, si dhe përfshirje aktive në proceset e hartimit dhe zbatimit të kësaj politike të të gjithë pjesëmarrësve në aktivitetet zhvillimore, veçanërisht të autoriteteve vendore.
Neni 7
Aktorët kyç në Zhvillimin Rajonal 

1. Bazuar në parimin e partneritetit, aktorët kyç në zbatimin e Politikës për Zhvillimin Rajonal janë:

a. Organet e qeverisjes ne nivel qendror. 

b. Organet e vetë-qeverisjes vendore 
c. Shoqëria civile 

d. Sektori privat 

e. Institucione akademike dhe shkencore 
2. Respektimi i parimit të partneritetit nënkupton që planifikimi, programimi dhe zbatimi i Politikës së Zhvillimit Rajonal të kalojë në procese të rregulluara të konsultimeve dhe koordinimit vertikal (mes nivelit kombëtar dhe nën-kombëtar) dhe horizontal (mes sektorëve të ndryshëm). 
3. Kjo do të kërkojë shoqërimin e plotë dhe efektiv të aktorëve kyç në proceset e koordinimit, konsultimit, negocimit dhe bashkëpunimit në mënyrë që të mundësohet dakordësia e tyre në lidhje me drejtimet strategjike të zhvillimit, duke siguruar transparencë, përgjegjshmëri dhe përfshirje të aktorëve në arritjen e objektivave të Politikës.  
Neni 8
Politika e Zhvillimit Rajonal dhe Kohezionit
1. Politika e Zhvillimit Rajonal dhe Kohezionit është dokumenti i cili reflekton politikën e Qeverisë për zhvillimin socio-ekonomik në Shqipëri. 

2. Politika për Zhvillimin Rajonal dhe Kohezionin përcakton drejtimet për një zhvillim të qëndrueshëm socio-ekonomik në të gjitha pjesët e territorit të Shqipërisë për të përmirësuar cilësinë e jetës së qytetarëve shqiptar.  
KREU III
DOKUMENTAT E PLANIFIKIMIT DHE PROGRAMIMIT PËR ZHVILLIMIN RAJONAL 
Neni 9
Baza e të dhënave për Zhvillimin Rajonal
1. Në funksion të zbatimit të reformës për Zhvillimin Rajonal ngrihet një bazë të dhënash rajonale në nivelin kombëtar, të cilat kanë karakter socio-ekonomik dhe territorial. Baza e të dhënave, ndërmjet të tjerave përfshin edhe regjistrin e zhvillimit rajonal që përmban të gjitha masat dhe incentivat për zhvillimin rajonal, në përputhje me këtë ligj dhe bazën ligjore në funksion të zbatimit të tij.

2. Për të ngritur dhe mbajtur bazën e të dhënave, autoriteti përgjegjës ka të drejtë të përdorë edhe baza të tjera të dhënash, të cilat mbahen nga ente shtetërore të autorizuara, institucione, agjenci publike, koncesionare dhe autoritete të tjera të autorizuara. Administruesit e këtyre bazave të të dhënave, të hartave dhe fotove ortodixhitale, janë të detyruar t'ia vënë në dispozicion, pa pagesë, çdo informacion që i shërben krijimit të bazës së të dhënave nga autoriteti përkatës.  

3. Autoriteti përgjegjës, kushtet dhe procedura e ngritjes së bazës së të dhënave, përfshirë edhe kategorinë e të dhënave që duhet të përfshihen, përcaktohen me Vendim të Këshillit të Ministrave. Baza e të dhënave që do të krijohet në përputhje me përcaktimin e bërë në këtë ligj, financohet nga Buxheti i Shtetit dhe/ose burime të tjera financimi nga donatorë të ndryshëm.
4. Baza e të dhënave të Zhvillimit Rajonal siguron akses përdorimi falas nga të gjithë: aktorët përgjegjës për zhvillimin rajonal, institucionet publike dhe private dhe publiku i gjerë.
Neni 10
Dokumentet për planifikimin dhe programimin e zhvillimit rajonal
1. Politika Rajonale zbatohet nëpërmjet dokumenteve të mëposhtme të planifikimit dhe zhvillimit, të koordinuara mes qeverisë qendrore dhe vendore:

a) Plani Kombëtar për Zhvillimin Rajonal dhe Kohezionin 

b) Planet Rajonale të Zhvillimit Rajonal dhe Kohezionit
c) Programi (et) Operacional për Zhvillimin Rajonal dhe Kohezionin 
Neni 11
Plani Kombëtar për Zhvillimin Rajonal dhe Kohezionin
1. Plani Kombëtar për Zhvillimin Rajonal dhe Kohezionin është dokumenti kombëtar që orienton zbatimin e Politikës për Zhvillimin Rajonal dhe investimet përkatëse, përmes vendosjes së objektivave dhe parimeve të përbashkëta në nivel kombëtar.
2. Plani Kombëtar për Zhvillimin Rajonal dhe Kohezionin përmban drejtimet strategjike të zbatimit të Politikës së Zhvillimit Rajonal dhe Kohezionit në nivel kombëtar dhe rajonal, dhe prioritetet e zhvillimit të lidhur me dhe që ndikojnë në përmbushjen e objektivave të një politike të tillë

3. Plani Kombëtar për Zhvillimin Rajonal dhe Kohezionin është mjeti i planifikimit të drejtimeve prioritare të Zhvillimit Rajonal, zbatimit, monitorimit dhe vlerësimit të produkteve / projekteve afatshkurtra dhe afatmesme, dhe financimin në mënyrë që të krijojë zona zhvillimi social, ekonomik dhe territorial, - duke u bazuar në politikën kombëtare të zhvillimit rajonal. 
4. Si rregull, ai përmban vizionin, parimet, objektivat strategjike, prioritetet dhe drejtimet e zhvillimit rajonal, fushat tematike dhe potencialet rajonale, ndikimin hapësinor të synuar të këtyre politikave, sistemin e zbatimit për programet e zhvillimit rajonal, mekanizmin financiar dhe instrumentet, dhe sistemin e tij të monitorimit dhe vlerësimit. 

3. Plani Kombëtar për Zhvillim Rajonal dhe Kohezionin hartohet bazuar dhe në harmoni me dokumentet e tjera politike në nivel kombëtar dhe lokal. 
4. Dokumentet kryesorë që orientojnë përgatitjen e Planit Kombëtar për Zhvillimin Rajonal dhe Kohezionin jane: 

a) Strategjia Kombëtare për Zhvillim dhe Integrim;  

b) Plani i Përgjithshëm Kombëtar i Territorit; 

c) Planet e Përgjithshme Vendore; 

ç) Planet Rajonale të Zhvillimit Rajonal 
5. Plani Kombëtar për Zhvillimin Rajonal dhe Kohezionin hartohet nga Komiteti Kombëtar për Zhvillimin Rajonal sipas procedurës së miratuar me vendim të Këshillit të Ministrave dhe miratohet me vendim të Këshillit të Ministrave.

Neni 12
Planet Rajonale të Zhvillimit Rajonal

1. Planet Rajonale të Zhvillimit Rajonal janë dokumente strategjike rajonale që kanë për qëllim të adresojnë drejtimet e zhvillimit të rajoneve për një periudhë të caktuar kohe në mënyrë që të garantohet zhvillimi rajonal dhe kohezioni sipas vizionit të përcaktuar nga Plani Kombëtar për Zhvillimin Rajonal dhe Kohezionin.

2. Planet Rajonale të Zhvillimit Rajonal hartohen dhe zbatohen për çdo Rajon Zhvillimi në përputhje dhe në koordinim me dokumentet e planifikimit në nivel kombëtar e vendor. 

3. Planet Rajonale të Zhvillimt Rajonal duhet të përmbajnë, ndër të tjera: një analizë të detajuar socio-ekonomike dhe territoriale të rajonit, një strategji dhe prioritetet për zhvillimin e rajonit, ndërhyrjet dhe masat e mundshme për zbatimin e strategjisē në rajon.  

4. Planet Rajonale të Zhvillimit Rajonal hartohen sipas procedurës së miratuar me vendim të Këshillit të Ministrave. 
Neni 13
Programi Operacional për Zhvillimin Rajonal dhe Kohezionin 

1. Programi Operacional për Zhvillimin Rajonal dhe Kohezionin është (një apo më tepër) dokument shumëvjeçar i programimit të zhvillimit në nivel kombëtar, që përcakton specifikimet për zbatimin e Politikës Kombëtare për Zhvillim dhe Kohezion Rajonal.
2. Programi Operacional është instrumenti i planifikimit dhe programimit të prioriteteve dhe drejtimeve të zhvillimit rajonal, instrumentet financiarë dhe mjetet e financimit, zbatimin dhe monitorimin, në mënyrë që të sigurojë zhvillimin social, ekonomik dhe territorial të rajoneve të zhvillimit, bazuar në orientimin strategjik të Planit për Zhvillimin Rajonal dhe Kohezionin. 
3. Programi Operacional duhet të jetë plotësisht i koordinuar (në harmoni) me dukumentet e tjera të planifikimit të referuara në nenin 11. 
4. Programi Operacional hartohet si një dokument shumëvjeçar për programimin e zhvillimit dhe përmban drejtimet prioritare. Ai mund të përmbajë ndër të tjera çështjet si më poshtë: 
a) Strategjinë dhe objektivat e investimeve; 

b) Përshkrimin e Drejtimeve Prioritare; 
c) Përshkrimin e shembujve dhe llojeve të veprimeve që mund të mbështeten dhe kontributin e tyre në objektivat e Programit, duke përfshirë, kur është e përshtatshme, identifikimin e grupeve kryesore të synuara, territoret specifike të synuara dhe llojet e përfituesve; 
ç) Treguesit e Produkteve (Output) dhe Rezultateve sipas Drejtimeve Prioritare; 
d) Koherencën me politikat kombëtare (dhe politikat e komunitetit) 
dh) Planin e Financimit; 

e) Marrëveshjet për Zbatimin: 

i) autoritetet dhe entet përgjegjëse për zbatimin 


ii) sistemet e menaxhimit, menaxhimi financiar dhe sistemi i kontrollit 


iii) sistemi i monitorimit dhe vlerësimit 
ë) Çështjet horizontale: 

i) zhvillimi i qëndrueshëm 


ii) mundësitë e barabarta dhe mos-diskriminimi 
5. Ndërhyrje të Integrara në Territor (NIT) bazuar në nevojat specifike mund të identifikohen si pjesë e Programit Operacional për Zhvillimin Rajonal dhe Kohezionin. Shtrirja gjeografike e tyre do të përcaktohet sipas nevojave specifike. 

6. Zbatimi i Programit Operacional dhe arritja e objektivave dhe treguesve të përcaktuar aty do të rishikohen një herë në vit nga Bordet Rajonale të Monitorimit dhe Komiteti Kombëtar për Zhvillimin Rajonal, në përputhje me raportet vjetore dhe përfundimtare të zbatimit, të hartuar nga Autoriteti Menaxhues.

7. Programi Operacional Rajonal hartohet sipas procedurës së miratuar me vendim të Këshillit të Ministrave dhe miratohet me vendim të Këshillit të Ministrave.
Neni 14
Përputhshmëria e dokumenteve të planifikimit dhe programimit

1. Politika Rajonale zbatohet në përputhje me dokumentet e planifikimit të koordinuara reciprokisht mes qeverisë qëndrore dhe vetëqeverisjes lokale:

(1) Strategjia Kombëtare për Zhvillim dhe Integrim (SKZHI),

(2) Plani i Përgjithshëm Kombëtar (PPK),

(3) Politika Kombëtare për Zhvillimin Rajonal,

(4) Plani Kombëtar për Zhvillimin Rajonal dhe Kohezionin

(5) Strategjitë Kombëtare Sektoriale dhe Planet Kombëtare Sektoriale,

(6) Planet për Zhvillimin Rajonal (RDP),

(7) Planet e Përgjithshme Vendore (PPV)

Neni 15
Financimi i Zhvillimit Rajonal

1. Fondi për Zhvillimin Rajonal do të jetë burimi kryesor kombëtar i financimit të Programit Operacional dhe krijohet si një program i veçantë buxhetor i Autoritetit Menaxhues, sipas legjislacionit përkatës në fuqi. 

2. Fondi për Zhvillimin Rajonal do të financojë programet dhe projektet për zhvillimin rajonal të përfshira në dokumentin e Programit Operacional për Zhvillimin Rajonal dhe Kohezionin. Fondi do të përfshijë shumat e alokuara çdo vit nga buxheti i shtetit si një zë i veçantë për zbatimin e Politikës së Zhvillimit Rajonal, si dhe burime të tjera. 

3. Fondi menaxhohet nga Autoriteti Menaxhues për zbatimin e politikës së zhvillimit rajonal, i cili alokon në formë shumë-vjeçare mjetet e tij në Programin Operacional, me miratimin paraprak të Komitetit Kombëtar të Zhvillimit Rajonal. 

4. Fondi mund të përfshijë çdo burim tjetër financiar nga sektori publik dhe privat në nivel lokal, rajonal, kombëtar dhe ndërkombëtar, duke përfshirë programet e asistencës së BE-së. 
5. Fondi për Zhvillimin Rajonal do të alokohet për qëllimet e mëposhtme:

a) Zbatimi i projekteve të zhvillimit rajonal të cilat konsiderohen të një rëndësie kombëtare, rajonale apo vendore në territorin e Republikës së Shqipërisë;

b) Përmirësimi i sektorëve të industrisë, niveli i teknologjisë, qasja në teknologji të reja, promovimi i kërkimit dhe zhvillimit

c) Përmirësimi i konkurrencës rajonale;

d) Zhvillimi i qyteteve dhe fshatrave;

e) Përmirësimi i mbrojtjes së mjedisit;

f) Zhvillimi i zonave të pazhvilluara;

g) Zhvillimi i shoqërive ekonomike dhe sipërmarrjes dhe përmirësimi i kushteve për promovimin e punësimit;

h) Përmirësimi dhe zhvillimi i burimeve njerëzore;

i) Përmirësimi i infrastrukturës në nivel kombëtar, rajonal dhe lokal;

j) Përmirësimi i bashkëpunimit ndër-komunal, ndër-rajonal, ndërkombëtar dhe ndërkufitar për çështjet me interes të përbashkët;

k) Përmirësimi i të gjitha aftësive zhvillimore në nivel rajonal dhe lokal;

l) Operimin dhe administrimin e zbatimit të Programit Operacional për Zhvillimin Rajonal;

m) Qëllime të tjera në përputhje me ligjin.

Përfitues të këtyre incentivave janë si më poshtë:

i. Njësitë e Vetëqeverisjes Vendore;
ii. Subjektet ekonomike në nivel rajonal dhe lokal;

iii. Institucione dhe organizata në nivel kombëtar, rajonal dhe lokal;

iv. Institucionet arsimore dhe kërkimore;

v. Shoqatat;

vi. Grupime dhe inkubatorë biznesi.

6. Përfituesit e këtyre incentivave dhe metodat për shpërndarjen e incentivave përcaktohen më tej nga programi operacional.
7. Kushtet dhe procedura e detajuara për përdorimin e burimeve financiare të Fondit përcaktohet me vendim të të Këshillit të Ministrave.  

8. Programi Operacional financohet çdo vit nga buxheti i shtetit, në vlerën jo më pak se 30%, të totalit të investimeve të parashikuara për atë vit buxhetor.

9. Programi Operacional mund të financohet edhe përmes huave dhe granteve apo burimeve të tjera sipas legjislacionit në fuqi.

10. Zbatimi i Programit Operacional bëhet në përputhje me rregullat e ligjit nr. 10296/2010 “Mbi kontrollin dhe menaxhimin financiar”.

Neni 16
Bashkë-financimi dhe bashkimi i fondeve

1. Programi Operacional, masat dhe projektet mund të bashkëfinancohen nga burime apo subjekte të ndryshme financimi, me kontribut në para ose në natyrë, duke bërë përqendrimin e fondeve dhe kontributeve.

2. Rastet e bashkëfinancimit, vlerat dhe rregullat e detajuara për bashkëfinancimin e masave/projekteve të përzgjedhura, përcaktohen në Programit Operacional.

3. Fondet e përqëndruara nën Programin Operacional, masën ose projektin mund të ekzekutohen nga një autoritet kontraktues i vetëm duke bërë bashkimin e fondeve, ose nga disa autoritete kontraktuese në mënyrë të veçantë nga njëri tjetri, sipas marrëveshjes së bashkëfinancimit. 
KREU V 
ORGANIZIMI INSTITUCIONAL
Neni 17
Komiteti Kombëtar për Zhvillimin Rajonal dhe Kohezionin 
1. Komiteti Kombëtar për Zhvillimin Rajonal dhe Kohezionin është institucioni përgjegjës për zhvillimin, hartimin dhe zbatimin e Politikës së Zhvillimit Rajonal, si dhe për koordinimin e zbatimit të masave për zhvillimin rajonal. 
2. Komiteti Kombëtar për Zhvillimit Rajonal është Autoriteti Programues dhe Monitorues, përgjegjës për miratimin, monitorimin dhe vlerësimin e Programit Operacional, siç përcaktohet në nenin 23 të këtij ligji. 

3. Komiteti Kombëtar për Zhvillimin Rajonal ngihet me vendim të Këshillit të Ministrave si ent kolegjial, në përputhje me Ligjin Nr. 8480/1999 "Për funksionimin e organeve kolegjiale të administratës publike dhe enteve publike". Këshilli i Ministrave miraton rregullat e hollësishme për organizimin dhe funksionimin e tij.

4. Funksionet kryesore te Komitetit Kombëtar të Zhvillimit Rajonal janë: 

a) Të miratojë Programin Operacional dhe ndryshimet e tij të mëpasshme;  

b) Të miratojë metodologjinë dhe kriteret që do të përdoren në përzgjedhjen e projekteve të     zhvillimit, si dhe projekte specifike me rëndësi rajonale të përcaktuara si projekte prioritare zhvillimi, që do të financohen në kontekstin e Programit Operacional;

c) Të miratojë raportet vjetore dhe përfundimtare të zbatimit dhe të vlerësojë Programin Operacional, sipas rastit;  

d) Të delegojë funksione, kur nuk i kryen vetë të tilla funksione, tek Autoriteti Menaxhues, përmes një akti delegimi përkatës, sipas rastit. 

e) Të miratojë Planin Kombëtar për Zhvillimin Rajonal dhe Planet përkatëse të Zhvillimit Rajonal dhe t’i dërgojë për aprovimin e mëtejshëm me vendim të Këshillit të Ministrave.

5. Komiteti Kombëtar për Zhvillimin Rajonal dhe Kohezionin do të paraqesë për miratim në Këshillin e Ministrave Planin Kombëtar për Zhvillimin Rajonal dhe Kohezionin si edhe Programin Operacional për Zhvillimin Rajonal dhe Kohezionin.

6. Komiteti Kombëtar për Zhvillimin Rajonal dhe Kohezionin kryen funksionin e Komitetit të Monitorimit për zbatimin e Politikës, Planit Kombëtar për Zhvillimin Rajonal dhe Kohezionin dhe Programit Operacional për Zhvillimin Rajonal duke miratuar rregullat dhe procedurat e monitorimit dhe vlerësimit. Rregullat dhe procedurat për organizimin dhe funksionimin e Komitetit të Monitorimit miratohen me Vendim të Këshillit të Ministrave. 
7. Komiteti Kombëtar, drejtohet nga Zëvendëskryeministri i Republikës së Shqipërisë. Përbërja, rregullat e funksionimit dhe përgjegjësitë e këtij Komiteti miratohen me vendim të Këshillit të Ministrave.
8. Fondi Shqiptar i Zhvillimit siguron mbështetje teknike dhe kryen rolin e Sekretariatit të Komitetit Kombëtar për Zhvillimin Rajonal dhe Kohezionin për të gjitha çështjet lidhur me zhvillimin rajonal dhe kohezionin.
Neni 18
Bordet e Monitorimit të Zhvillimit Rajonal
1. Bordet e Monitorimit të Zhvillimit Rajonal janë institucionet kryesore që promovojnë interesat e Rajoneve të Zhvillimit dhe veprojnë si një organ i përbashkët statutor i bashkive të rajonit të zhvillimit. Bordet bashkëpunojnë me autoritetet e pushtetit qendror dhe aktorët e tjerë të përfshirë në planifikimin, programimin dhe zbatimin e Politikës Rajonale, në përputhje me parimin e partneritetit.

2. Bordet e Monitorimit të Zhvillimit Rajonal kontribuojnë në mënyrë aktive në hartimin e Planeve të Zhvillimit Rajonal, në përgatitjen e Programit Operacional për Zhvillimin Rajonal, si dhe monitorojnë zbatimin e Planeve Rajonale të Zhvillimit Rajonal.  
3. Bordet e Monitorimit të Zhvillimit Rajonal krijohen me vendim të Këshillave Bashkiakë, sipas procedurës së miratuar me vendim të Këshillit të Ministrave.

4. Fondi Shqiptar i Zhvillimit nëpërmjet strukturave të veta përkatëse në rajonet e zhvillimit, siguron mbështetje teknike dhe kryen rolin e Sekretariatit të Bordeve të Monitorimit të Zhvillimit Rajonal. 
Neni 19
Autoriteti Manaxhues

1. Autoriteti Menaxhues është përgjegjës për menaxhimin e programit operacional në përputhje me parimin e menaxhimit të qendrueshëm financiar dhe për arritjen e objektivave dhe treguesve të matshëm të tij.
2. Fondi Shqiptar i Zhvillimit ushtron funksionet e Autoritetit Menaxhues të Programit Operacional në përputhje me dispozitat e këtij ligji, me Statutin, Manualin Operacional dhe rregullat e përcaktuara në Programin Operacional në lidhje me zbatimin e masave / projekteve që synojnë promovimin dhe një zhvillim të qëndrueshëm shoqëror dhe ekonomik dhe kohezion territorial.

3. Funksionet kryesore të Autoritetit Menaxhues janë të:  

a) Të koordinojë përgatitjen e Programit Operacional dhe të kontribuojë në formulimin dhe zbatimin e Politikës të Zhvillimit Rajonal, në nivelin kombëtar;

b) Të përgatisë projekte ndërkufitare dhe të marrë pjesë në projekte ndër-rajonalë, studime fizibiliteti dhe procese zhvillimi për të gjitha institucionet në fjalë;

c) Të koordinojë punën e Njësive Rajonale të Zhvillimit, të përgatisë dhe zbatojë masa që ofrojnë ndihmë për ndërtimin e kapaciteteve, për të menaxhuar fondet dhe politikën e kohezionit të Bashkimit Evropian dhe të partnerëve të tjerë të zhvillimit, ofron shërbime këshillimi dhe ndihmon në ndërtimin e kapaciteteve për përgatitje projektesh, menaxhimin e tyre nga Njësitë Rajonale të Zhvillimit dhe aktorët e tjerë të zhvillimit;

d) Të kryejë sipas rastit rolin e Menaxherit të Programit ose Autoritetit Zbatues për programe të përbashkëta rajonale, ndër-rajonale dhe ndërkufitare (me më shumë se një përfitues), sipas një marrëveshjeje bashkëpunimi dhe partneriteti për këtë qëllim, me partnerët e zhvillimit dhe financuesit;

e) Të krijojë dhe përditësoje bazën e të dhënave të zhvillimit rajonal në nivelin kombëtar, sipas përcaktimeve tê nenit 9, të këtij ligji. 

4. Autoriteti Menaxhues mund të delegojë një pjesë të funksioneve dhe detyrave të tij tek një ose më shumë Organe të Ndërmjetme të caktuara përmes një akti të delegimit. Delegimi i funksioneve dhe detyrave gjithashtu siguron fondet e nevojshme për Organet e Ndërmjetme që të kryejnë funksionet e deleguara. Autoriteti Menaxhues do të mbetet përgjegjës për të gjitha funksionet e deleguara përpara Komitetit Kombëtar të Zhvillimit Rajonal.

5. Në rast të delegimit të një pjese të funksioneve të tij, siç përcaktohet në paragrafin 4 të këtij Neni, Autoriteti Menaxhues kryen funksionet e Autoritetit Çertifikues, në varësi të rastit, për Programin Operacional përkatës. 

6. Rregullat e detajuara për organizimin dhe funksionimin e Autoritetit Menaxhues dhe Autoritetit Çertifikues, si dhe për krijimin dhe sistemin e përgjithshëm të menaxhimit dhe kontrollit për Programin Operacional, miratohen nga një VKM.

7. Kostot operacionale për zbatimin e Programit Operacional dhe shpenzimet për përgatitjen e raporteve të monitorimit dhe vlerësimit, në përputhje me përkufizimet e këtij neni, janë të pranueshëm për financim në bazë të Programit Operacional, dhe mbulohen me 7% të buxhetit të përgjithshëm të Programit Operacional, pavarësisht nga numri i Organeve të përfshira në zbatim.
8. Autoriteti Menaxhues, veprimtaria dhe funksonet e detajuara të tij përcaktohen me vendim të Këshillit të Ministrave. 
Neni 20
Organet e Ndërmjetme
1. Autoriteti Menaxhues i Programit Operacional, mund të caktojë një apo disa struktura me personalitet juridik publik apo privat në funksionin e Organit të Ndërmjetëm, për zbatimin e funksioneve të caktuara të tij në zbatimin e Programit Operacional.

2. Marrëdhënia ndërmjet Autoritetit Menaxhues dhe Organit të Ndërmjetëm të caktuar sipas pikës 1 të këtij neni, formalizohen me një marrëveshje delegimi sic përcaktohet në nenin 21 të këtij ligji.

3. Rregullat e detajuara për organizimin dhe funksionimin e Organit të Ndërmjetëm, si dhe sistemet e menaxhimit dhe kontrollit për Programin Operacional, miratohet me vendim të Këshillit të Ministrave. 

Neni 21
Marrëveshja e Delegimit

1. Kriteret dhe formati tip i marrëveshjes së delegimit miratohet nga Komiteti Kombëtar i Zhvillimit Rajonal dhe në çdo rast ajo përmban të paktën:

a) përshkrimin funksioneve dhe detyrave të deleguara; 

b) strukturën e organizimit të nevojshme për të kryer funksionet dhe detyrat e deleguara;

c) kriteret për të vlerësuar përshtatshmërinë e sistemit që do të mundësojë kryerjen e funksioneve të deleguara, përfshirë mjetën për verifikimin e burimeve njerëzore dhe kapaciteteve të nevojshme për kryerjen e tyre;

d) procedurat e monitorimit dhe raportimit për funksionet dhe detyrat e deleguara;

e) procedurat për menaxhimin e riskut dhe korrigjimin në rastet kur enitetit të cilit i janë deleguar funksionet ka dështuar në kryerjen e këtyre funksioneve dhe detyrave sipas këtij ligji;

f) masat që merren në mënyrë që të parandalohet, identifikohet, menaxhohet dhe korrigjohet parregullsia e një veprimi të caktuar të entit që i janë deleguar funksione, si dhe masa që merren për të garantuar rikuperimin të fondeve të paguara në mënyrë të padrejtë dhe sigurimin që parregullsitë të parandalohen në mënyrën e duhur.

2. Organi i ndërmjetëm nënshkruan një marrëveshje delegimi sipas përcaktimit të këtij ligji, vetëm pasi të jetë provuar përputhja me kriteret e delegimit, përfshirë shmangien e konfliktit të interesit, siç përcaktohet nga legjislacioni në fuqi për parandalimin e konfliktit të interesave.

Neni 22
Përfituesit nga Politika e Zhvillimit Rajonal dhe Kohezionit

1. Përfituesi nënkupton një organ publik ose privat përgjegjës për fillimin ose të dyja, fillimin dhe zbatimin e operacioneve. 

2. Termi "Përfituesit" përfshin një publik të gjerë, duke filluar nga organet publike deri tek organizatat joqeveritare dhe shoqëria civile, si dhe sektori privat. 

3. Nisur nga përcaktimi i përgjithshëm në pikën 1 dhe 2 të këtij neni, në kontekstin e Ligjit për Zhvillimin Rajonal dhe Kohezionin, kriteret specifike të lejueshmërisë dhe përzgjedhjes të përfituesve do të specifikohen në thirrjet përkatëse për propozime që vijnë nga Programi Operacional për Zhvillimin Rajonal.
4. Përfituesit që marrin pjesë në operacione duhet t’i përkasin ndër të tjera kategorive të mëposhtme: 

a) Autoritet publik lokal (të tillë si shoqatat e bashkive)

b) Autoritet publik rajonal 

c) Autoritet publik kombëtar 

d) Agjenci Sektoriale (agjenci vendore ose rajonale e zhvillimit, agjenci mjedisore, agjenci energjetike, agjenci punësimi etc.)

e) Ofruesi (publik) i shërbimit të infrastrukturës (transporti publik, kompania e shërbimeve (furnizimi me ujë, furnizimi me energji elektrike, ujërat e zeza, gazi, grumbullimi i mbeturinave, etj., aeroporti, porti, hekurudha, etj.).

f) Grupet e interesit përfshirë OJQ-të, organizata ndërkombëtare, sindikata, fondacione, bamirësi, shoqata vullnetare, klube, etj. 

g) Arsimi i lartë dhe kërkimi, përfshirë fakultetin universitar, kolegjin, institucionin kërkimor, objektin e RTD-së, grupin e kërkimit, etj. 
h) Qendra arsimore / trajnuese dhe shkolla (fillore, e mesme, parashkollore, formimi profesional, etj.).
i) Ndërmarrje, çdo ndërmarrje që nuk bën pjesë në kategorinë e NVM, ndërmarrje të madhësisë mikro dhe të mesme  

j) Organizata për mbështetjen e biznesit (dhoma e tregtisë, dhoma e tregtisë dhe artizanatit, inkubatori i biznesit ose qendra e inovacionit, grupimet e biznesit, etj.), dhe   

k) Kompanitë private  

5. Në nivelin e zbatimit (operacioneve), përfituesit kanë përgjegjësinë për të garantuar zbatimin e të gjithë projektit/operacioneve dhe duhet të sigurojnë që shpenzimet e paraqitura janë bërë për qëllimin e zbatimit të projektit dhe korrespondojnë me aktivitetet dhe planin e projektit të dakordësuar në kontratën përkatëse të nënshkruar me Autoritetin Menaxhues. 
6.       Për më tepër, përfituesit duhet të:

a) Përgatisë raporte financiare dhe të progresit, duke përfshirë të gjithë dokumentacionin shoqërues, për të verifikuar shpenzimet për secilën prej periudhave të raportimit, të përcaktuara për projektin;

b) Të mbajë përgjegjësi për çdo parregullsi në shpenzimet e pretenduara; 
c) Të ndërmarrë aktivitete për informimin dhe komunikimin në përputhje me kërkesat përkatëse të Programit për komunikimin; 
d) Të sigurojë qëndrueshmërinë e produkteve kryesore dhe rezultateve të projektit. 
Neni 23
Monitorimi dhe Vlerësimi
1. Komiteti Kombëtar i Zhvillimit Rajonal, siç përcaktohet në nenin 17 të këtij ligji, kryen funksionet e Komitetit Monitorues për Zbatimin e Politikës së Zhvillimit Rajonal dhe zbatimin e Programit Operacional. 


2. Komiteti i Monitorimit miraton rregullat dhe procedurat për monitorimin dhe vlerësimin e Programit Operacional.

3. Një herë në vit, Komiteti i Monitorimit, rishikon zbatimin e Programit Operacional, dhe përmbushjen e objektivave dhe synimeve të përcaktuara në Programin Operacional, bazuar në Raportet Vjetore dhe Përfundimtare të Implementimit të përgatitura nga Autoriteti Menaxhues.

4. Komiteti i Monitorimit shqyrton çdo çështje që ndikon në performancën e Programit Operacional dhe miraton ndryshimet përkatëse kur i gjykon të nevojshme.

5. Bazuar në parimin territorial dhe të partneritetit, katër Borde Monitorimi të Zhvillimit Rajonal, siç përcaktohen në nenin 18 të këtij ligji, kryejnë funksionet e Komitetit Monitorues për Zbatimin e Politikës së Zhvillimit Rajonal dhe zbatimin e Programit Operacional në nivel rajonal.  

6. Funksionet kryesore të secilit Komitet të Monitorimit të Zhvillimit Rajonal (BRM) janë:

a. Mbikëqyr përgatitjen e Planit të Zhvillimit Rajonal (PZHR) për rajonin përkatës të zhvillimit, zbatimin e tyre dhe monitorimin e zbatimit të tyre;

b. Jep mendime për pjesën e Programit Operacional për rajonin për të cilin është krijuar, financuar nga buxheti i Republikës së Shqipërisë;

c. Monitorimi i Planit të Zhvillimit Rajonal (PZHR) dhe Programit Operacional (OP) për rajonin përkatës të zhvillimit;

d. Dorëzimi i raporteve vjetore për punën e saj Qeverisë dhe Komitetit Kombëtar të Zhvillimit Rajonal.

KAPITULLI VI
DISPOZITAT KALIMTARE DHE PËRFUNDIMTARE
Neni 24
Dispozitat kalimtare

1. Programet dhe projektet e investimeve që zbatohen aktualisht në Republikën e Shqipërisë dhe që janë të financuara si nënprograme të zhvillimit rajonal, integrohen plotësisht në Programin Operacional, në përputhje me detyrimet sipas marrëveshjeve të financimit të nënshkruara.
3. Brenda 45 ditëve nga hyrja në fuqi e këtij ligji, Këshilli i Ministrave miraton aktet nënligjore sipas nenit xx të këtij ligji.

4. Brenda 90 ditëve nga hyrja në fuqi e këtij ligji, Këshilli i Ministrave miraton aktet nënligjore sipas neneve 4, 9, 11, 12, 13, 15, 17, 18, 19 dhe 20 të këtij ligji.

Neni 25
Hyrja në fuqi

Ky ligj hyn në fuqi 15 ditë pas botimit në Fletoren Zyrtare.
